
	గీ.	
అని మఱియు జాతవిశ్వాస యైనసీత, కనిలజుఁడు వాలివధము సూర్యజునిచెలిమి

నొడివి వాల్మీకిమనసుకైవడిని గలిత, రామనామాంక మగునుంగరం బొసంగె.

	క.	
మరుదాత్మజనీతశ్రీ, కరరఘురామాంగుళీయకలితోత్సవవా

సరశతతమాంశమునకు, న్సరియే సీతావివాహసంభ్రమదినముల్.

	క.	
క్షిత్యాత్మజాత యంతట, నత్యంతప్రమద యగుచు నసురేంద్రునకుం

బ్రత్యాసన్నం బయ్యెను, మృత్యువు హనుమంత! యని మఱియు ని ట్లనియెన్.

	చ.	
అనల యనంగఁ బేరు గనినట్టి విభీషణుపుత్రి తల్లిపం

పునఁ జనుదెంచి రావణుఁడు పో రొనరించియ కాని యూరకే

యినకులసార్వభౌమునకు నీయఁడు ని న్నని పల్కే నేనునుం

దనువును మాసమాత్రమును దాల్చెదఁ బ్రాణముల న్యరాకినై.

	క.	
నావుడు మారుతి యిట్లను, దేవీ! వెఱవకుము నిన్ను ధృతిఁ దోడ్కొని నే

నీ వారిఁ గడచి దక్షతఁ, బోవుదు రఘుపతిసమీపమునకు న్వేగన్.

	గీ.	
అని మహామేదినీధరంబునకు సాటి, యైన దేహాభివృద్ధిచే నతిశయిల్లు

నపుడు గాంభీర్యవిస్తారహారి యైన, జలధి యెలదోఁటకాలువచంద మొందె.

	ఉ.	
అంతట సంతసం బొదవ నాహనుమంతునిఁ జూచి రామసీ

మంతిని పల్కె లంఘితమహాంబుధి యై తగునీకు దుష్కరం

బింతయు లేదు పెంపున వహించి ననుం జనువేళ నంబర

ప్రాంతరయానలీల ననపాయిని నీకు నుపాయపారగా.

	వ.	
మఱియును.



	 66







	శా.	
పాతివ్రత్యమువాసిచే దశముఖున్ భస్మంబు గావించినన్

ఖ్యాతైక్ష్వాకుశరాళికి న్సముచితగ్రాసంబు సంధిల్లఁబో

దే తత్కీర్తి నిశాకరుండును విభాహీనుం డగుం గావునన్

దైతేయు న్రఘునేత గూల్చినతఱి న్నారాక యుక్తం బగున్.

	వ.	
అని సమాఖ్యాతవినయవచనజాత యగుసీతం గనుంగొని శ్రీరామదూత యిట్లనియె.

	ఉ.	
ఓమిథిలాపురాధిపకులోదధిచంద్రకళా! వనోర్వి మా

యామృగవంచితాత్మకత నాశరగేహమునంది నీవు శా

ఖామృగనీత వై యిపుడు కన్పడిన న్దివసేశ్వరాన్వయ

గ్రామణి కార్ముకంబులకుఁ గల్గునె కీర్తి యొకింతయు న్భువిన్.

		 ఈ పేజీలో చివరి మార్పు 18 అక్టోబరు 2020న 12:48కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

